
ÍBÚAFUNDUR 5. NÓVEMBER 2025 – SAMANTEKT 

 

Ásgarður skólaþjónusta 

Kristrún Lind Birgisdóttir framkvæmdastjóri Ásgarðs skólaþjónustu fór yfir þá þjónustu og 
verklag sem verið er að innleiða í alla skóla sveitarfélagsins. Þær glærur sem notast var 
við á fundinum má nálgast hér.  

_________________________________________________________________________________ 

Fjárhagsáætlun sveitarfélagsins 2026 – 2029 

Á íbúafundi 5. nóvember var farið yfir drög að fjárhagsáætlun sveitarfélagsins. Hér að 
neðan eru tilgreindar endanlegar forsendur og niðurstöður áætlunar með þeim 
breytingum sem gerðar voru eftir umræðu og samþykkt í sveitarstjórn þann 12. nóvember 
sl. 

A-hluti sveitarfélagsins sýnir traustan rekstur með rúmlega 55 milljóna króna jákvæðri 
niðurstöðu, og samstæðan í heild skilar sterkri afkomu upp á 91 milljón króna. Tekjur 
ársins 2026 eru áætlaðar 1.096 milljónir króna. Veltufé frá rekstri er áætlað 170 milljónir 
króna, sem gerir sveitarfélaginu kleift að halda áfram mikilvægum framkvæmdum án 
lántöku. Skuldir við lánastofnanir nema 73 milljónum króna og halda áfram að lækka 
hlutfallslega. 

Á árinu 2026 er gert ráð fyrir 147 milljónum króna til framkvæmda, meðal annars í malbik 
og gangstéttir (60 m.kr.), hafnarframkvæmdir (55 m.kr.) og verkefni við leik- og 
grunnskólabyggingar (19 m.kr.). Allar þessar framkvæmdir verða fjármagnaðar án lántöku 
og gengið á eigið fé. Áætlað handbært fé í árslok er 69 milljónir króna. 

Fjárhagsáætlunin gerir jafnframt ráð fyrir áframhaldandi jákvæðri afkomu á árunum 
2026–2029. Það skapar góð tækifæri til frekari uppbyggingar á Skagaströnd og tryggir 
áframhaldandi svigrúm til fjárfestinga og lántöku ef vilji stendur til umfangsmeiri 
framkvæmda á komandi árum. 

_________________________________________________________________________________ 

Helstu spurningar sem bornar voru upp á fundinum 

Spurning: Spurt var hvort að sveitarfélagið hyggðist setja á laggirnar minjasafn eins og 
væri víða í öðrum sveitarfélögum. Vitað væri til þess að ýmsir munir væru geymdir í 
áhaldahúsinu og húsnæðið ekki vel til þess fallið að geyma umrædda muni. 

Svar: Þó það væri gaman þá liggur það ekki fyrir að svo stöddu að ráðast í að setja slíkt 
safn á laggirnar eða að færa þá muni sem fyrir eru í áhaldahúsi sveitarfélagsins til annarrar 
geymslu. 

https://docs.google.com/presentation/d/1KsgWaozyG4RFl5b0MEDNHvL-OVoLgtgeQZqw5tqQfKQ/mobilepresent?slide=id.g2b2b4f5038e_0_2897

Spurning: Væri hægt að gera meira varðandi lúpínueyðingu á Höfðanum. Væri jafnvel 
hægt að beita fé í afmörkuðum hólfum til þess að vinna á lúpínuvexti? 

Svar: Það er alltaf hægt að gera betur í lúpínueyðingu. Við höfum verið í samstarfi við 
Umhverfisstofnun og fengið vinnuflokka hér yfir sumartímann til þess að hjálpa okkur við 
slátt og eyðingu. Enginn flokkur kom síðasta sumar. Það má vel skoða að beita á 
Höfðanum sé það heimilt en Höfðinn er fólkvangur og hefur verið friðaður sem slíkur frá 
1980. Sveitarfélagið hefur verið í samstarfi við Náttúrustofu Norðulands vestra varðandi 
lúpínueyðingu á Höfðanum. Búið er að kortleggja þau svæði sem best væri að 
forgangsraða í eyðingu. Verkefnið er yfirgripsmikið og þarf að skoðast betur.  

_________________________________________________________________________________ 

Spurning: Spurt var hvort það væru einhver áform með Hafnarhúsið. Hvort það stæði til 
að gera það upp eða setja minjasafn eða annað slíkt í húsið? 

Svar: Sveitarstjóri greindi frá því að búið væri að vinna frumhönnun að breytingum á 
húsinu sem geri ráð fyrir ferðaþjónustutengdri starfsemi, möguleika á minjasafni eða 
sýningu, almenningssalernum og gestastofu/móttöku fyrir ferðamenn. Sveitarfélagið 
hefur bæði sótt um styrk í C1 pott Byggðastofnunar og Framkvæmdasjóð 
Ferðamannastaða vegna verkefnisins en verkefnið hefur ekki hlotið styrk fram að þessu. 
Áfram verður unnið að því að sækja fjármagn í verkefnið og var m.a. sótt um í 
framkvæmdasjóð ferðamannastaða núna í ár og áætlað að sækja um í C1 pott 
Byggðastofnunar í janúar. Klára þarf fullnaðarhönnun á húsinu og ráðast í deiliskipulag á 
hafnarsvæði. Áhugasamir geta kynnt sér verkefnið hér. Vakin er athygli á því að 
styrkumsóknir sveitarfélagsins eru aðgengilegar á heimasíðu hér.  

http://www.skagastrond.is/static/files/Samthykktir/v2_hafnarhusid_kynning.pdf
https://www.skagastrond.is/is/stjornsysla/samthykktir

Spurning: Spurt var hvað fuglaskoðunarhúsið á Höfðanum kostaði.  

Svar: Heildarkostnaður nam 14.826.154 kr. Styrkur fékkst úr Framkvæmdasjóði 
Ferðamannastaða vegna verkefnisins, en sveitarfélagið greiddi 1.612.602 kr.  

_________________________________________________________________________________ 

Spurt var: Hvað eiga hraðamælingarnar að vera á mörgum stöðum? Á að setja 
myndavélakerfi við innkeyrslu sveitarfélagið? 

Svar: Hraðavarar eiga að vera staðsettir á tveimur stöðum í bænum. Á aðalbraut þegar 
keyrt er inn í sveitarfélagið og á Strandgötu nálægt leikskólanum Barnabóli. Varðandi 
eftirlitsmyndavélar þá barst sveitarfélaginu erindi frá Lögreglustjóranum á Norðurlandi 
vestra þann 13. ágúst 2024 þess efnis að samstarfsnefnd lögreglu og sveitarfélaga í 
umdæmi lögreglustjórans á Norðurlandi vestra (LNV) hafi haft til umræðu að taka í notkun 
eftirlitsmyndavélar lögreglu innan umdæmisins. Umdæmið er eitt fárra lögregluumdæma 
þar sem slíkar myndavélar eru ekki í notkun. Niðurstaða LNV er að hentugast sé að koma 
fyrir myndavélum með númeralesara við hvern byggðakjarna umdæmisins, sem greinir 
skráningarnúmer bifreiða sem fara um veginn. Málið hefur enn ekki verið leitt til lykta en 
er komið í hendurnar á SSNV. Stjórn SSNV hefur fjallað um málið og er áætlað að 
samtökin fjármagni verkefnið í það minnsta að hluta. Vonast er til þess að verkefnið verði 
komið af stað fyrir lok kjörtímabils. Íbúar verða upplýstir um framgang mála.   

_________________________________________________________________________________ 

Spurt var: Umhverfismál – getum við í sveitarfélaginu bætt okkur í þeim? Spurningin sneri 
að t.d. bílhræjum sem eru víða um bæinn.  

Svar: Sveitarfélagið getur hlutast til um bílhræ og annað sem liggur á lóðum 
sveitarfélagsins. Almennt eru bílar, bílflök, kerrur og annað ekki fjarlægð af einkalóðum 
nema af þeim stafi mengunar eða slysahætta en heimildir til beinnar íhlutunar eru þó 
takmarkaðar. Heilbrigðiseftirlitiið hefur ríkari valdheimildir í þessum efnum og getur nýtt 
þær að eigin frumkvæði. Fram kom að verið sé að vinna að reglugerð sem eykur 
valdheimildir opinberra aðila til íhlutunar í þessum efnum en hún liggur ekki fyrir eins og 
er.  

Í tengslum við þessa umræðu var spurt hvort það væri ekki hægt að búa til plan fyrir bílhræ 
í bænum fyrir þá sem hafa nýta númerislausa bíla til að sinna ýmsum áhugamálum. Það 
er allt hægt ef viljinn er fyrir hendi en það hefur hvorki verið vilji til þess að ráðstafa lóðum 
eða fjármagni í að setja upp slíka aðstöðu af sveitarfélaginu. 

_________________________________________________________________________________ 

Spurt var: Hver á Onna HU-36 skipið sem liggur yfirgefið í höfninni og afhverju er honum 
ekki fargað?  

Svar: Sveitarstjóri upplýsti um að þrotabú Stakkfells, sem er eigandi skipsins, hafi verið 
tekið til gjaldþrotaskipta. Skiptum hafi nýverið lokið og ekkert fengist upp í kröfur. 
Skiptastjóri seldi búnað af skipinu til að ná upp í skiptakostnað sér til handa. Það séu 
engar eignir í þrotabúinu til að standa undir kostnaði við að færa skipið til förgunar eða 
koma því í burtu. Það sé því ákvörðun sem þarf að taka hvort að það eigi að freista þess 
að leysa skipið til sveitarfélagsins og færa það til förgunar með tilheyrandi kostnaði eða 
leita annara leiða til að losna við skipið úr höfninni. Kostnaður við förgun hleypur á 
milljónum og því hefur sveitarfélagið ekki haft frumkvæði að því ferli.  

_________________________________________________________________________________ 

Spurt var: Hvað á sveitarfélagið margar félagslegar íbúðir og stendur til að selja þær allar? 

Svar: Sveitarfélagið á 15 íbúðir ef með taldar eru íbúðir fyrir eldri borgara á Ægisgrund. 
Það hefur verið stefnan hjá sveitarfélaginu að fækka almennum íbúðum á leigumarkaði í 
eigu sveitarfélagsins og hefur tækifærið verið nýtt til þess að setja þær úr sölu þegar þær 
losna úr leigu. Sveitarfélagið mun áfram eiga einhverjar íbúðir fyrir starfsfólk sem flyst 
hingað þar sem lítið hefur verið um laust húsnæði á Skagaströnd. Markmiðið er þó að 
minnka umsvif sveitarfélagsins á leigumarkaði verulega og hefur sveitarfélagið selt 15 
íbúðir síðustu 7 árin. Ekki hefur verið tekin ákvörðun um einstaka eignir umfram það sem 
selt hefur verið. 

_________________________________________________________________________________ 

Spurt var:  Í tengslum við spurningu um sölu á íbúðum í eigu sveitarfélagsins var spurt 
hvort að sú staða væri komin upp fyrst búið væri að selja allar eignir sveitarfélagsins og 
sjóðir sveitarfélagsins tæmdir hvort að reksturinn stæði undir sér? Af sama meiði var 
spurt hvort að við værum ekki alltaf háð framlögum úr Jöfnunarsjóði til þess að reksturinn 
standi undir sér? 

Svar: Á fundinum var farið yfir fjárhagsáætlun 2026. Í áætluninni kemur fram að A-hluti 
sveitarfélagsins skili rúmlega 55 milljóna króna jákvæðri rekstrarniðurstöðu. Þá skilar 
samstæðan í heild 91 milljón króna jákvæðri afkomu. Reksturinn er því nokkuð traustur á 
næsta ári og er gert ráð fyrir jákvæðri afkomu í langtímaáætlunum til 2029. Það er langt 
síðan að reksturinn stóð jafn vel og hann stendur í dag eins og kemur fram með mjög 
skýrum hætti í áætlun næsta árs.  

Sveitarfélagið er sannarlega búið að selja talsvert af eignum síðustu ár en að sama skapi 
hefur verið framkvæmt fyrir hundruði milljóna m.a. framkvæmdir við Skagastrandarhöfn 
þ.m.t. nýja smábátahöfnin. Þegar sveitarfélag ræðst í nýframkvæmdir eða endurbætur á 
mannvirkjum leiðir það almennt til aukins verðmætis efnahags sveitarfélagsins. Slíkar 

framkvæmdir bæta ástand og nýtingu eigna, lengja líftíma þeirra og auka þjónustugildi 
fyrir íbúa. Með þessu styrkist eignastaða sveitarfélagsins því í raun, enda verða eignir þess 
verðmætari fyrir vikið.  

Þótt til komi sala á öðrum eignum getur heildareignastaðan samt sem áður batnað, þar 
sem nýjar eða endurbættar eignir hafa í mörgum tilvikum hærra verðmæti, meiri 
afkastagetu eða betri nýtingarmöguleika en þær eignir sem seldar eru. Með þessum hætti 
getur sveitarfélag endurskipulagt eignasafn sitt á hagkvæman hátt og skapað aukin 
langtímaverðmæti fyrir samfélagið í heild. 

Varðandi greiðslur úr Jöfnunarsjóði sveitarfélaga þá er Skagaströnd líkt og öll önnur 
sveitarfélög á Íslandi aðili að Jöfnunarsjóði sveitarfélaga. Það þýðir að sveitarfélagið 
greiðir inn í sjóðinn á sama tíma og það hlýtur framlög úr honum. Jöfnunarsjóðurinn er 
einmitt til þess ætlaður að jafna tekjuskilyrði og rekstrarforsendur sveitarfélaga, þannig 
að þau geti öll sinnt lögbundnum verkefnum óháð stærð eða aðstöðu. 

Flest sveitarfélög á landinu eru að einhverju leyti háð framlögum úr Jöfnunarsjóði—sum í 
meira mæli, önnur minna, og er Skagaströnd þar engin undantekning. Þegar rekstur 
sveitarfélaga er skoðaður í samhengi við þessa kerfisbundnu jöfnun er ljóst að staða 
Skagastrandar er ekki frábrugðin stöðu fjölmargra og í raun flestra annarra sveitarfélaga á 
Íslandi. 

Sé horft til framlaga úr sjóðnum má til dæmis skoða samanburð á áætluðum framlögum 
úr Jöfnunarsjóði til sveitarfélaga á Norðurlandi vestra 2023: 

Skagafjörður: 1.271.663 m.kr.  

Skagaströnd: 174.319 m.kr. 

Skagabyggð : 41.684 m.kr.  

Húnabyggð : 537.845 m.kr.  

Húnaþing vestra: 458.268 m.kr. 

_________________________________________________________________________________ 

 

Spurt var: Er búið að ráðstafa íbúðum sem eru í byggingu á Ránarbraut? 

Svar: Sveitarfélagið er ekki eigandi eða leigusali að íbúðunum sem eru í byggingu á 
Ránarbraut en þær eru í eigu Brákar leigufélags. Áætlað er að íbúðirnar verði auglýstar til 
leigu fyrir áramót en hægt er að skrá sig á biðlista eftir félagslegu húsnæði hjá 
sveitarfélaginu og heimila sveitarfélaginu að miðla þeim upplýsingum til Brákar þegar 
íbúðirnar eru tilbúnar. Sveitarfélagið mun þó ekki hafa neina aðkomu að úthlutun. 

Spurt var: Sveitarfélagið fékk 15 m.kr. styrk til að standsetja rækjuvinnsluna. Var búið að 
nýta styrkinn áður en húsið var selt? 

Svar: Styrkurinn var nýttur fyrir sölu húss. 

Um var að ræða eftirfarandi verkþætti: 

Stoð, 31.07.24 - Breytingar á gafli, farið yfir teikningar frá Límtré Vírnet. 112.840 kr.  

Stoð, 31.10.24 - Breytingar á gafli, teikningar af ramma. 56.420 kr.  

Verklausn, 19.09.24 - Vinna við að laga kjöljárn vegna leka. 83.637 kr.  

Verklausn, 23.01.25 - Efniskaup. 1.434.902 kr.  

Verklausn, 14.02.25 - Vinna við þakrennur og lagfærðingar á þaki vegna leka. Gler í glugga 
í sal, raflagnaefni keypt fyrir endurnýjun á rafmagni, innkeyrsluhurðar sem voru ónýtar 
endurnýjaðar. 2.887.271 kr. 

Verklausn, 24.03.25 - Raflagna vinna hjá Neistanum. Grafið var fyrir frárennsli og sá Ingvar 
Þór um vinnuna. Vinna og efni keypt til að koma á hita í húsið af Vélaverkstæði 
Skagastrandar. Hitablásarar og fleira frá Byko vegna uppsetningar á hitaveitu. Efniskaup 
v/eldvarnarveggs til að stúka af salina. Breytingar á burðarbitum og suðurgafli nýrri hluta 
húss teiknaðar til að koma af stað húsaframleiðslu. 10.358.629 kr. 

_________________________________________________________________________________ 

Spurt var: Hvað þurfum við að vera fá til að vera brotthætt byggð og fer íbúafjöldi 
hækkandi eða lækkandi? 

Svar: Hér var smá misskilningur á ferðinni en það hefur verið talað um ákveðinn 
íbúafjölda til þess að sveitarfélag falli undir skilgreiningu brothættrar byggðar. Því er oft 
ruglað saman við þau skilyrði sem gilda um úthlutun sértæks byggðakvóta en þar eru 
sett þau skilyrði að íbúafjöldi byggðalags þurfi að vera færri en 400 svo að sveitarfélagið 
geti sótt um sértækan byggðakvóta.  

Varðandi „Brothættar byggðir“  verkefnið hjá Byggðastofnun þá getur sveitarfélag sótt um 
þátttöku í verkefninu. Hver byggð sem sækir um þátttöku þarf síðan að undirgangast 
stöðugreiningu þar sem horft er á ýmsa þætti: íbúafjölgun/fækkun, aldurssamestning 
íbúa, atvinnulíf, fjarskipti, samgöngur o.fl. Sveitarfélagið Skagaströnd hefur ekki sóst eftir 
því að vera þátttakandi í verkefninu.  

Íbúafjöldi er nokkuð breytilegur á milli ára en viðvarandi fólksfækkun hefur verið í 
sveitarfélaginu síðan 1991. Sé horft til íbúaþróunar síðustu 10 árin þá hefur íbúafjöldi farið 
lægst niður í 438 íbúa á tímabilinu en hæst í 480 íbúa. Í dag eru íbúar Skagastrandar 466. 

_________________________________________________________________________________ 

Spurt var: Hefur sveitarfélagið áætlanir um að fjölga íbúum í sveitarfélaginu? 

Svar: Það er viðvarandi og mjög flókið verkefni að fjölga íbúum í sveitarfélaginu sem snýr 
að mestu leyti að þeirri atvinnu sem stendur fólki til boða á svæðinu. Sveitarfélagið hefur 
unnið að því að skapa betri forsendur fyrir íbúafjölgun og að halda í þau störf sem eru fyrir. 
Vinnuaðstaða Greiðslustofu Vinnumálastofnunar og Landsbankans var til að mynda 
bætt til muna til að styrkja starfsemina og auka ánægju starsfólks. Á sama tíma hefur 
verið ráðist í uppbyggingu á hafnarsvæðinu sem gerir okkur kleift að taka á móti og 
þjónusta fleiri báta. Það styrkir hafnarstarfsemi og afleidda starfsemi. Sveitarfélagið hefur 
einnig stutt við uppbyggingu nýrra íbúða með stofnframlögum í samstarfi við Brák 
leigufélag og tryggt fjölskylduvænt umhverfi m.a. með því að tryggja leikskólapláss frá 
eins árs aldri fyrir öll börn. Opnun Regus skrifstofuaðstöðu mun einnig skapa nýjar 
forsendur fyrir flutning starfa til Skagastrandar og mun sveitarfélagið beita sér á þeim 
vettvangi. Nýverið funduðu fulltrúar sveitarfélagsins m.a. með Ingu Sæland 
félagsmálaráðherra þar sem þessi málefni voru rædd í bland við annað.  

Það er þó ljóst að verkefnið að fjölga íbúum krefst samstillts átaks. Sveitarfélagið leggur 
grunninn, en íbúavöxtur næst aðeins með sameiginlegu framlagi íbúa, atvinnulífs og 
annarra sem mynda samfélagið. 

_________________________________________________________________________________ 

Spurt var: Hvernig stendur verkefnið um flokkun sorps og eru tekjur að koma inn vegna 
flokkunar sorps? 

Svar: Sveitarfélagið hefur ekki klárað innleiðingu á nýju sorpflokkunarkerfi. Regluverkið 
hefur breyst töluvert hratt og eftir að ráðist var í útboð var tekin ákvörðun um að halda að 
okkur höndum á meðan línur tækju að skýrast varðandi hvaða úrræði standa 
sveitarfélaginu til boða þegar kemur að sorpflokkun og úrgangsmálum. Kerfin eru dýr í 
innleiðingu og margar leiðir færar þegar kemur að útfærslum. Til stendur að klára ferlið á 
árinu 2026. Á meðan sveitarfélagið er ekki með fulla flokkun eins og gert er ráð fyrir þá fást 
takmarkaðar greiðslur úr Úrvinnslusjóði.  

_________________________________________________________________________________ 

Spurt var: Er möguleiki á að setja upp grenndargáma? 

Svar:  Sveitarfélög skulu koma upp sérstakri söfnun á heimilisúrgangi í þéttbýli og koma í 
veg fyrir að úrgangur blandist öðrum úrgangi eða efniviði með aðra eiginleika. Í dreifbýli er 
sveitarstjórn heimilt í samráði við heilbrigðisnefnd að setja upp sorpílát fyrir sérstaka 
söfnun heimilisúrgangs í stað þess að sækja úrgang við hvert heimili og til lögaðila en 
annað gildir um þéttbýli. Sérstök söfnun skal vera á a.m.k. eftirfarandi úrgangstegundum: 
pappír og pappa, málmum, plasti, gleri, lífúrgangi, textíl og spilliefnum. Sveitarfélögum 
er heimilt að uppfylla skyldu til sérstakrar söfnunar á gleri, málmum og textíl með 
söfnun í grenndargáma. Annan úrgang þarf sveitarfélagið að sækja innan lóðar þ.e. á 
hvert heimili. Það er því hægt að setja upp grenndargáma fyrir ákveðna úrgangsflokka en 
ekki alla eins og mál standa í dag.  

_________________________________________________________________________________ 

Spurt var: Er til samantekt um „tóm hús“ á Skagaströnd? 

Svar: Já slík samantekt er til. Samkvæmt þeim upplýsingum sem sveitarfélagið hefur 
tekið saman þá eru níu fasteignir nýttar sem sumarhús í sveitarfélaginu og tíu fasteignir 
sem ekki eru nýttar til fastrar búsetu, eru í útleigu eða ekki í íbúðarhæfu ástandi. Yfirlitið 
má sjá hér að neðan og má vinsamlegast senda ábendingar til sveitarfélagsins ef rangt er 
með farið eða einhverjar fasteignir vantar á listann á netfangið 
sveitarstjori@skagastrond.is.  

Spurt var: Fær sveitarstjórn og sveitarstjóri greitt fyrir setu á íbúafundi? 

Svar: Þeir sveitarstjórnarfulltrúar sem sátu fundinn fá greitt 17.402 kr fyrir setu á 
fundinum. Fundurinn er skilgreindur sem vinnufundur. Sveitarstjóri fær ekki greidda 
yfirvinnu og fær ekki greitt sérstaklega fyrir fundasetu.  

_________________________________________________________________________________ 

 

 

Alexandra Jóhannesdóttir 
sveitarstjóri 

